                                     A REVOLUCIÓN INDUSTRIAL
Definición:
A Revolución industrial supuxo o paso dunha economía agraria e artesanal a unha industrial e capitalista. Ó mesmo tempo ven acompañada con cambios profundos noutros eidos, como na sociedade (xorden novos grupos sociais, como o proletariado), na demografía (ten lugar a transición demográfica), no urbanismo (nace a cidade industrial), cultural (novos costumes e correntes artísticas) e na ideoloxía (aparición das correntes de pensamento en defensa do proletariado, socialismo, anarquismo).
O proceso revolucionario foi un proceso lento, gradual e desigual, cuns primeiros momentos en que conviviron as estruturas tradicionais (sistema doméstico) e as pioneiras da industria.

Revolución Industrial ou Industrialización ? 
Algúns historiadores prefiren reservar o concepto de Revolución Industrial ao caso inglés e empregar o de industrialización para referirse á difusión dos cambios económico polo resto de países (ó non producirse innovacións importantes). 

Fases da Revolución Industrial:
De todos os xeitos o proceso de industrialización ou revolución industrial chega ata os nosos días, así podemos distinguir 3 grandes fases:
· 1ª Revolución Industrial (1770-1850)
Aparición do sistema fabril (fábrica) que emprega como enerxía o carbón e vapor, que ten como principais sectores o téxtil e a siderurxia. Espállase a industrialización desde Inglaterra a Francia, Bélxica, Suíza, Alemaña e EE.UU (first comers)
· 2ª Revolución Industrial (1870-1914)
Introdúcese a organización científica do traballo, taylorismo, emprega novas fontes de enerxía como o petróleo e a electricidade e aparecen novos sectores como a metalurxia, a química, o automóbil...Espállase por Italia, Rusia, España...(late comers).
· 3ª Revolución Industrial (último terzo do s.XX)
 Sistema flexible de produción, diversidade de fontes e formas de enerxía, aparecen como novos sectores a telemática e a microtecnoloxía, nun contexto de globalización.   

Novo Sistema Económico: O Capitalismo:
O capitalismo é o sistema económico que aplica os principios do Liberalismo económico e caracterízase pola propiedade privada dos medios de produción e o mercado libre. O elemento fundamental e o capital (máquinas, instalacións, diñeiro) que se inviste na produción industrial co obxecto de obter un beneficio.
A Burguesía, a clase social triunfante da Revolución, vai defender unha serie de principios económicos que defenden os seus intereses e que se opoñen directamente ó sistema económico do Antigo Réxime. Os principios básicos serán a liberdade de industria, de comercio, de prezos, de contratación de traballadores... A defensa da propiedade privada e A Iniciativa individual.
Estes principios económicos remataban coas trabas do Antigo Réxime (limitacións da liberdade e da iniciativa individual: gremios, regulamentación de prezos e intercambios...) e favorecían a vontade de innovar, de aumentar a produtividade e reducir os custos de produción.
Escola Clásica ou Escola de Manchester.
Escola de economistas que coas súas teorías definiron os principios básicos do Liberalismo económico, base do novo sistema económico, o Capitalismo.
O representante máis destacado é Adam Smith que na súa obra “ as causas da riqueza das nacións” expuxo os seus principios básicos; A liberdade económica e a Autorregulación. 
Para Adam Smith, a riqueza das nacións é froito da riqueza individual, por iso é necesario promover a propiedade privada e a acumulación de capital gracias á iniciativa privada en total liberdade, sen ningún tipo de límites (O Estado non debe intervir na economía e debía suprimir as barreiras proteccionistas e os monopolios que frean o libre comercio). Se non hai que admitir a intervención é porque a economía se regula soa(como se fose rexida por un fío invisible) grazas á “lei da oferta e da demanda” que é a que ditamina os prezos (+ produción: prezos baixan; + demanda: prezos suben).
Adam Smith ten unha visión optimista do capitalismo que considera un mecanismo de competencia perfecta, na que todos poden acceder ó mercado en igualdade de condicións.
Outros autores importantes son David Ricardo quen considera o traballo como outra mercadoría máis. Se hai máis demanda de traballo os salarios baixan e isto beneficia ós empresarios que mercan a man de obra a baixo prezo. É partidario da “lei do salario natural” segundo a cal os salarios deben ser o mínimo imprescindible para asegurar a subsistencia e reprodución.
Robert Malthus: Ten unha visión pesimista. Cre que mentres os recursos crecen de forma aritmética, a poboación crece de forma xeométrica, polo que sempre existe un desequilibrio entre recursos e poboación e a ameaza de fames e de mortalidade está sempre presente. Por iso defende métodos para controlar a natalidade.
Límites e repercusións do Capitalismo.
O Capitalismo presenta tamén efectos negativos:
· Crea unha sociedade desigual:
 O nivel social depende da riqueza e o capitalismo afirma a igualdade de oportunidades, o ideal de que calquera persoa con iniciativa e traballo, co seu talento e esforzo, pode conseguir ascender socialmente. A realidade é que tal igualdade de oportunidades non existe pois as condicións de partida son distintas para os pobres que para os ricos (maior capacidade económica, maior acceso a todos os servizos, á calidade de vida, á cultura...).
· Crea desigualdade entre territorios:
A riqueza ( industrias, capitais, consumo...) concéntranse nunhas zonas e marxina áreas periféricas ou dependentes (Producen materias primas para os países industriais e consumen os seus produtos industriais).
· É un sistema inestable con fortes crises cíclicas:
Orixínanse por desaxustes no mercado entre oferta e demanda. Ó longo do s. XIX as crises de superprodución substituíron ás antigas crises de subsistencia. A produción excedía á capacidade de consumo, acumulábanse os stocks, os prezos derrubábanse, os beneficios diminuían, as empresas pechan, o paro aumenta, o consumo e o crédito redúcense, a economía estáncase. Só sobrevivían as empresas con capacidade de innovar e atopar novos produtos e mercados.
As crises poden ser de curta duración (5 a 10 anos) ou longas (20 a 30 anos).
· Contaminación e deterioro do medio ambiente:
A procura de beneficios e a non intervención do Estado favorecen o dano do medio ambiente, a explotación intensiva dos recursos naturais, a contaminación...
· Apropiación dos recursos naturais e da terra:
Empobrecemento da poboación, incremento da fame...ó apropiarse os grandes capitais da terra e dos recursos naturais.



ORIXE DA REVOLUCIÓN INDUSTRIAL
A primeira revolución industrial tivo a súa orixe en Gran Bretaña durante a segunda metade do século XVIII e converteu este país no "obradoiro do mundo". Unha serie de cambios na agricultura, un apreciable crecemento da poboación e a aparición e a expansión de máquinas movidas por novas fontes de enerxía transformaron as formas de produción e multiplicaron a eficacia e a produtividade do traballo. 

                        OS FACTORES DA REVOLUCIÓN INDUSTRIAL.

A explicación máis clásica dos factores que favoreceron a Revolución Industrial afirma que para que a industrialización trunfe cómpre a obtención dun excedente (acumulación de capital por parte da burguesía comercial grazas o tráfico de especias e escravos, así como polos beneficios da industria doméstica) e que este se invista na produción industrial. Para isto debe darse con anterioridade unha revolución agrícola (novos métodos de cultivo, supresión do barbeito, mecanización) que permita alimentar a unha poboación crecente,(maior número de man de obra e maior demanda de produtos agrícolas e industrial), un grupo de empresarios capitalistas que se dediquen a investir e un mercado (con maior liberdade, sen aranceis) onde se poidan vender os produtos. A ampliación destes mercados conduce a unha renovación dos transportes e a ampliación das inversións conduce a novas fórmulas crediticias en forma de bancos ou sociedades anónimas. A colocación dos excedentes en sectores punta incentiva as innovacións técnicas e as novas máquinas esixen unha man de obra especializada.

GRAN BRETAÑA: A PIONEIRA DA REVOLUCIÓN INDUSTRIAL:
A industrialización comeza en Gran Bretaña antes que no resto de Europa. A razón evidente é que en Gran Bretaña dábanse desde mediados do s. XVIII os factores que posibilitan a I Revolución Industrial. 
G. Bretaña conta coa existencia dun amplo mercado nacional e colonial, sen grandes impedimentos para a distribución de produtos, a dispoñibilidade de man de obra abundante e materias primas; factores culturais e científicos (patria do mesmo Newton), un capital acumulado e un sistema de crédito desenvolvido e o descubrimento de novas técnicas na industria téxtil e siderúrxica. Ademais conta coa acción de empresarios privados, que ou ben proceden do comercio ou da agricultura, ou ben son artesáns que contan cun capital inicial a investir.
Ó longo do s. XVIII espállase en Gran Bretaña o sistema fabril (a fábrica como unidade de produción) , xeneralizándose o emprego de novas técnicas na rama algodoeira, na produción de ferro e aceiro. Deste xeito, asístese a un forte crecemento económico, favorecido polo feito de ser sectores dedicados á exportación, que permite ós británicos asolagar cos seus produtos os mercados mundiais.
Gran Bretaña amplía ademais as súas colonias en Asia, que será invadida por produtos manufacturados británicos, impedíndose o desenvolvemento ou destruíndo as industrias autóctonas. É o caso da India, onde case desaparece a súa industria téxtil algodoeira e converterase nun dos principais mercados dos produtos británicos.

A MÁQUINA DE VAPOR:
Durante séculos as únicas fontes de enerxía foron, ademais da forza humana e animal, a auga, aproveitada por muíños hidráulicos e pola navegación fluvial; e o vento, tamén útil para muíños e veleiros; ambas pecaban de irregularidade e escasa potencia. No s. XVIII téntase empregar o vapor, aproveitando as súas posibilidades para xerar movementos mecánicos. 
A finais do s. XVIII o francés Denis Papin aplica ó vapor para o desprazamento dun émbolo, arriba e abaixo, no interior dun cilindro.O desenvolvemento do vapor vai unido tamén á problemática da industria siderúrxica, dependente do recurso ó carbón vexetal ou mineral. Como Europa sufrira un acusado proceso de deforestación, o recurso ás minas viña acompañada de dúas cuestións: o perigo de explosións de grisú e a inundación dos buratos coa auga da chuvia. Para sacar o exceso de auga das galerías, primeiro Th. Savery e logo Th. Newcomen idearon nos primeiros anos do s. XVIII a máquina atmosférica, que actuaba como unha bomba extractiva. O invento propagouse con rapidez por tódalas cuncas mineiras, pero aínda así consumía enormes cantidades de carbón de pedra e perdía moita calor. Foi James Watt, un fabricante de instrumentos de física fillo dunha familia de acomodados empresarios escoceses, quen en 1775, patenta a máquina de vapor, que incorpora un condensador independente, que impide a dispersión de enerxía. Posteriormente, transforma o movemento rectilíneo nun continuo e circular, aplicable a calquera máquina, grazas ao “planetario de Watt”, unha roda dentada unida ó extremo do balancín e ao mesmo tempo engranada no pistón dunha grande roda motriz. O balancín fai xirar a roda quen, ó mesmo tempo, transmite movemento a calquera outra máquina. 
A máquina de vapor é considerada o primeiro motor da historia e a innovación técnica máis importante da Revolución Industrial.
En 1800, ó remate do monopolio de Watt, había 496 máquinas de vapor funcionando en Inglaterra que se empregaban en actividades tan diversas como na minería, teares, batáns, apeiros agrícolas, emisión de moeda, imprenta (diario The Times) ...

                      A RENOVACIÓN DAS ESTRUCTURAS AGRARIAS:
Dende mediados do século XVIII e ó longo de todo o século XIX, na agricultura dalgúns países e rexións europeas comezan a sentirse os síntomas de 3 grandes cambios: 
1.- A liberalización do uso da terra, ou sexa, a introdución no mundo rural da propiedade individual, libre e absoluta.
2.- A modernización das técnicas agrarias e a ampliación da superficie cultivada.
3.- O paso dunha agricultura de subsistencia ou de pequenos circuítos comerciais a outra integrada nun mercado nacional e internacional cada vez máis amplo. 

-LIBERALIZACIÓN DO USO DAS TERRAS:
O sistema tradicional agrícola era o de “campos abertos” (openfield). Caracterizábase pola existencia de parcelas sen pechar, que se distribuían xeralmente en 3 follas (segundo a rotación trienal). Os campesiños tiñan terras distribuídas nestas follas e xeralmente as traballaban de forma comunal. Este sistema tradicional impedía a introdución de innovacións e melloras agrícolas, así como a mecanización dos campos (pois se traballaba de forma tradicional, comunal e se impedía calquera acción que modificara o traballo, tipos de cultivo, outras técnicas…).
Dúas foron as leis que transformaron a anterior estrutura da propiedade territorial: a Lei de Cercados e a Lei de desamortización.
A Lei de Cercados, a chamada Enclosure Acts, foi aprobada polo Parlamento británico na segunda metade do século XVIII. Nela establecíase a división, o reparto e o cercado de campos e terras comunais entre os campesiños.   
 En Inglaterra, os pechamentos ou enclosures permitiron a creación de parcelas pechadas cultivadas individualmente, que se destinarán tanto á agricultura e a gandería e que permitirán a introdución de novos sistemas de cultivo e a mecanización dos campos, que levará tamén a liberación de man de obra para a industria e a produción de alimentos necesaria para soster á poboación das cidades industriais.
A Lei de Desamortización tiña como finalidade transformar o réxime de tenencia da propiedade agraria vixente no Antigo Réxime. Para ilo expropiáronse as terras propiedade da Igrexa e dos concellos, terras en mans mortas, declaradas bens nacionais e postas inmediatamente en venda. 
A desamortización e as Enclosure Acts permitiron xeneralizar a propiedade privada, plena, individual e absoluta no campo, aínda que supuxo unha merma para os pequenos campesiños e xornaleiros que se viron privados de terras comunais que explotaban para a súa subsistencia.
MODERNIZACIÓN DAS TÉCNICAS AGRARIAS:
O aumento da produtividade e da produción absoluta da terra observado en Gran Bretaña, en parte do continente europeo (Francia, Bélxica, Holanda, Dinamarca, etc.) e nos EE.UU., explícase pola innovación tecnolóxica e o aumento da superficie cultivada.                 
PRINCIPAIS INNOVACIÓNS TECNOLÓXICAS
	Supresión do barbeito
	As plantas forraxeiras rachan coa problemática entre agricultura e gandería e a necesidade de descanso da terra: 
                       airean e reconstrúen a terra (nitróxeno) 
                       aportan + alimento para o gando

	Rotación          cuatrienal
	Implantación do Sistema Norfolk
coa alternancia de cereais, legumes e plantas forraxeiras

	Novos cultivos
	Introdución do  cultivo da pataca, millo e remolacha

	Mellora das ferramentas
	Perfección do arado, que xa é de ferro.
                  A gadaña substitúe á fouce.
                  A ferradura nos cabalos.
                  A sementadora remata coa semente a chou

	Tración animal
	O cabalo substitúe ó boi.
(no mesmo tempo un boi ara 0´4 Ha, un cabalo 0´6 Has)

	Mecanización
	Cultivadora de McCormick en 1834 nos EE.UU. facilitado pola enorme extensión de terreo, a falla de man de obra e a agricultura extensiva.        Malladora.

	Selección de sementes e razas
	Fundamentalmente na gandería que posibilitaron a selección de razas adaptadas ós distintos tipos de clima, e que supuxeron razas con maior peso e máis leiteiras.

	Novos fertilizantes
	A finais do s.XIX difúndense os fosfatos minerais, o guano de Perú, nitratos sódicos de Chile


Outro factor que posibilitou o incremento de produción agraria a nivel mundial foi a ampliación de superficie cultivada (drenaxe de zonas pantanosas, polders ...) pero sobre todo destacan as terras dos países novos (EE.UU., Canadá, Brasil, Uruguai, Arxentina, Australia e Nova Celandia). Nestas terras foi posible a especialización da agricultura, a mecanización...

APORTACIÓNS DA AGRICULTURA Á INDUSTRIA E VICEVERSA:
	AGRICULTURA Á INDUSTRIA
	INDUSTRIA Á AGRICULTURA

	Man de obra para a Industria
Alimentos e materias primas
Mercado para os produtos industriais:
tecidos de algodón, arados, apeiros, fertilizantes…
Fomento dos transportes
(para comerciar os produtos agrarios)
Capital para investir na industria
	A mecanización:
Emprego da máquina de vapor, sementadora, malladora…
 e do motor de combustión interna, tractor…

-A paisaxe agraria variará co arame de púas



              A PRIMEIRA REVOLUCIÓN INDUSTRIAL.
Coa industrialización, o centro de gravidade da economía pasou do sector agropecuario ás actividades de transformación e comercialización de bens elaborados, tanto no volume de man de obra ocupada como no capital investido. 
A industrialización caracterizouse tamén por unha forte expansión na utilización do capital e a xeneralización do traballo asalariado. 

AS CARACTERÍSTICAS DA PRIMEIRA REVOLUCIÓN INDUSTRIAL
OS CAMBIOS NAS FONTES DA ENERXÍA 
 	Na Gran Bretaña no transcurso do século XVIII produciuse un cambio no tipo de fontes de enerxía empregadas na produción. 
Ata esta época, o groso da enerxía que se utilizaba na maior parte dos procesos de produción procedía do que se denomina "fontes orgánicas". A agricultura, a manufactura e o transporte baseábanse na forza humana e animal, complementada pola enerxía desenvolvida polo vento e pola auga. En moitos procesos manufactureiros, a madeira era a fonte de enerxía calorífica fundamental. A enerxía obtida das fontes orgánicas conseguíase nunha escala pequena, era cara e a miúdo irregular. 
A partir daquel momento e de xeito progresivo, a "enerxía de orixe mineral" foi o vehículo do crecemento económico. O inicio da utilización das enerxías minerais debeuse a métodos que permitiron converter as reservas de enerxía, almacenadas nos depósitos carboníferos, en fontes de enerxía mecánica e calorífica. 

- AS MATERIAS PRIMAS NO PROCESO DE INDUSTRIALIZACIÓN  
Na Primeira Revolución Industrial o cambio máis significativo no subministro de materias primas foi a substitución das materias de orixe orgánica polas de orixe inorgánica. 
O uso de materias primas de orixe vexetal, fundamentalmente a madeira, como recurso enerxético, limitaba o crecemento a curto prazo, pois neutralizaba a ampliación do espazo agrario. 
Dende a segunda metade do século XVIII, algodón, carbón e ferro foron os recursos naturais básicos dos sectores destacados da Primeira Revolución Industrial. 
            O ALGODÓN 
O algodón convértese na materia prima do sector téxtil, grazas á súa adaptabilidade á mecanización e o espallamento da produción en Estados Unidos e a India. O uso masivo do algodón non supuxo a desaparición doutras materias primas téxtiles tradicionais, como o liño, a la e a seda. 
O CARBÓN 
O notable incremento do consumo de carbón mineral a partir da segunda metade do século XVIII está causado pola súa inxente utilización como combustible nas máquinas de vapor e nos altos fornos da siderurxia, polo seu uso noutras actividades industriais e, sobre todo, polo seu emprego no  eido doméstico. 
            O FERRO 
Unha das características máis sobresalientes da Primeira Revolución Industrial foi a substitución do uso da madeira polo ferro e o aceiro para a fabricación de maquinaria, ferramentas e para moitas outras aplicacións (materiais de construción, pontes, canalizacións, etc.). O seu espectacular crecemento explícase polos avances técnicos no proceso da siderurxia e pola conxuntura bélica en Europa a principios do século XIX, que provocou un gran aumento da demanda de produtos siderúrxicos debido ás necesidades militares e navais. Pero será a era do ferrocarril e do barco de vapor, a partir de 1830, a que faga do ferro un dos símbolos da industrialización, ata que o aceiro se converta no substituto idóneo do ferro forxado. 

  O PASO DO SISTEMA DOMÉSTICO Ó SISTEMA FABRIL 
Adóitase considerar a fábrica como a unidade de produción característica da Primeira Revolución Industrial. Sen embargo, nos inicios da Primeira Revolución Industrial a fábrica conviviu e interactuou con outras unidades de produción. Así, por exemplo, tanto o crecemento da produción como certas innovacións no sector téxtil no século XVIII déronse igualmente no sistema doméstico como nas nacentes fábricas. 
A partir do segundo terzo do século XIX, sobre todo na siderurxia, a fábrica irá desprazando os distintos sistemas de produción tradicional que non poderán responder ás necesidades dos novos sectores industriais da Segunda Revolución Industrial. 
A aplicación do vapor constituíu a fase máis espectacular do sistema fabril, revolucionando a industria, a minería e os transportes. As fábricas deixaron de localizarse obrigatoriamente na beira dos ríos, dependentes da enerxía hidráulica, levándose a rexións máis poboadas, mellor comunicadas ou máis ricas en carbón mineral (combustible necesario para o seu funcionamento). A concentración xeográfica, industrial e financeira dará lugar ó nacemento das grandes cidades industriais, que crecerán desorganizadamente ó redor das fábricas (Liverpool pasa de 89.000 habitantes a 400.000, Londres de 1.000.000 a 2.400.000).

AS INNOVACIÓNS TECNOLÓXICAS
Enténdese por innovación tecnolóxica calquera cambio na aplicación dos coñecementos dispoñibles ó proceso de produción co fin de aumentar a eficiencia. A innovación desempeña un papel central no proceso de industrialización. 
Existe un verdadeiro pulo inventivo a finais do século XVIII e ó longo do XIX. Dende o perfeccionamento da aplicación do vapor, ata o motor de explosión, os cambios técnicos sucedéronse sen solución de continuidade e posibilitaron a transición definitiva do obradoiro manufactureiro á fabrica, cos conseguintes aumentos da produtividade e a redución de custos e prezos. para converterse en innovación efectiva. 
No referente ós grandes inventos aparecidos nesta época histórica debemos destacar os que seguen:
Watt: máquina de vapor, 1782, 
Cartwrigth: tear mecánico, 1785, 
Cort: procedemento de pudelado do ferro, 1794, 
Ressel: hélice de popa, 1826, 
Stephenson: locomotora, 1826 , 
McCormick: segadora mecánica, 1832, 
Goodyear: vulcanización, 1839, 
Bessemer: convertedor de aceiro, 1855, 
Nobel: dinamita, 1867, 
Edsison: lámpada eléctrica, 1881, 
Daimler: motor de combustión, 1884

OS SECTORES PUNTEIROS NA PRIMEIRA REVOLUCIÓN INDUSTRIAL	
Os sectores punteiros son tres: o téxtil, o siderúrxico e o transporte.
  O SECTOR TÉXTIL   A mediados do século XVIII aparecen unhas novidades que orixinan a desaparición da industria téxtil tradicional.
1.- Hai un cambio da materia prima utilizada. O algodón substitúe ás materias primas tradicionais (la, liño, seda). O algodón imponse como materia prima do téxtil.
2.- a tecnoloxía da industria téxtil sufre constantes modificacións e melloras. Do tear manual pásase ao mecánico, e a introdución da máquina de vapor orixina unha revolución na industria téxtil.
3.- a fábrica vai considerarse como o centro onde se concentra a produción téxtil, desaparecendo paulatinamente os gremios e os obradoiros domésticos.
Os primeiros tecidos producidos pola industria téxtil chamábanse indianas, que eran teas de algodón estampadas.
4.- a produción da industria téxtil ten como único destino a venda no mercado.
O SECTOR SIDERÚRXICO   
A siderurxia tradicional que producía ferro nos obradoiros, ferrerías, e que tiña como enerxía a auga e como combustible o carbón vexetal, presentaba tres problemas:
1.- o carbón vexetal, obtido a partir da madeira, era caro e escaso.
2.- o ferro que se obtiña da fundición era de mala calidade.
3.- os custes de produción eran moi altos.
A finais do século XVIII aparecen as solucións para estes problemas.
1.- empeza a utilizarse un novo combustible, o carbón de coque, extraído das minas, emoi abundante e barato e posuía máis potencia calorífica que o carbón vexetal.
2.- as investigacións sobre a fundición do ferro realizadas, sobre todo polo inglés Cort e que se coñece como sistemas de laminado e pudelado, orixinan que o ferro saído dos altos fornos conteña menos escoiras, e polo tanto, sexa de mellor calidade.
3.- a última e gran solución será a introdución da máquina de vapor dentro dos altos fornos da industria siderúrxica. Contribuíu a aforrar tempo e man de obra.
Estas tres innovacións tecnolóxicas orixinan unha tripla consecuencia:
1.- a redución dos custes.
2.- o produto elaborado posúe unha alta calidade e ten un baixo prezo.
3.- a oferta de ferro no mercado aumenta sen cesar.   
O auxe do sector siderúrxico na primeira Revolución Industrial explícase polos avances técnicos(Carbón de coque, Pudelado e laminado de Cort, aplicación da máquina de vapor),o incremento das necesidade bélicas a principios do s.XIX polas guerras napoleónicas(armas,buques), pero será fundamentalmente,a partir de 1830 co ferrocarril e o barco de vapor, cando o ferro se converta nun dos símbolos da Revolución Industrial.

 A REVOLUCIÓN DOS TRANSPORTES: O FERROCARRIL E O BARCO DE VAPOR.
A invención do ferrocarril revolucionou o transporte terrestre. A primeira locomotora foi patentada en 1804 por Richard Trevithick (onde mesturaba a máquina de vapor de alta presión cos raís de ferro). Máis tarde George Stephenson perfeccionábaa ó dotala dunha caldeira tubular que incrementaba a súa potencia (chegando a alcanzar a velocidade de 47 Km/hora, máis ca un cabalo). 
O ferrocarril supuxo:    -  A redución do tempo de transporte  -  Diminución dos custos
                          - Achegamento entre as zonas de produción de materias primas e as novas zonas industriais -  Artellamento do mercado nacional e internacional
                          - Arrastrou a outros sectores da economía, a minería e a industria siderúrxica (carbón, vías, locomotoras...)
O sector financeiro tamén se realza xa que o ferrocarril necesita moito diñeiro para construír as vías e pagar outros gastos que xera. Normalmente as compañías ferroviarias (así a MZOV –Madrid Zamora Ourense Vigo-) tiñan que facerse cargo de todos os gastos derivados da construción da liña e tamén comprar as locomotoras e os vagóns, pero o Estado outorgáballe a cambio moitas axudas e permitíalles a explotación en exclusiva  da vía durante un período de tempo longo
A produción de carbón pasou de 22.800.000 Tm en 1830 a 123 millóns de Tm en 1870 (o combustible de carbón para as locomotoras: un 10%). A demanda de ferro forxado para a construción de vías, locomotoras e vagóns para o ferrocarril supuxo que das 20.000 Tm producidas en 1835, se pasase a 1 millón de Tm en 1847.
Os Estados europeos afrontaron a construción da súa rede ferroviaria ofrecendo vantaxes inmellorables a empresas e bancos, maioritariamente ingleses e franceses como a Banca Rothshild e a banca Pereire, garantíndolles un beneficio (6% de interese no caso español), subvencionando as inversións e suprimindo aranceis e outras cargas a tódolos materiais importados para a construción do ferrocarril (desde as vías, locomotoras británicas, ata o champaña francés para a primeira clase).
As primeiras liñas de ferrocarril trazáronse na Gran Bretaña. A primeira liña deseñada fundamentalmente para o transporte de viaxeiros foi a Liverpool - Manchester de 1830. 
En España o papel do Estado na construción do ferrocarril foi fundamental para tender a rede viaria. A lei de ferrocarrís de 1855 e a lei de sociedades de crédito de 1856 abriron as portas o financiamento da construción, fundamentalmente capital europeo (francés, belga, británico ...) que controlou as principais liñas ferroviarias do pais. O tendido das liñas seguiu unha estrutura radial con centro en Madrid e adoptouse un ancho de vía superior o resto de Europa (agás Rusia).
En Galicia o auxe da construción ferroviaria deuse entre 1873-1876, anos en que se construíu o 55% da rede actual, unindo as principais cidades de Galicia co interior da Meseta. Así todo, dada a planificación radial da rede ferroviaria española, a máis importante liña interior  (Vigo -Santiago-A Coruña) non quedou rematada ata 1943. 
No transporte marítimo as innovacións da hélice e da máquina de vapor, posibilitou a partir de 1850 a construción de barcos de vapor máis veloces e con máis capacidade de carga. O 1º barco de vapor foi o navío fluvial Clermont. de Robert Fulton.1807
A introdución dun condensador de auga que separaba a auga para refrixerar, da auga da caldeira, estendeu o seu uso ó transporte marítimo, ó evitar as explosións que producía o sal da auga mariña ó acumularse na caldeira. Sen embargo os barcos de vapor non superaran  os barcos de vela ata o s. XX (alto custo e á gran capacidade dos veleiros Clippers). 
A EXPANSIÓN DA PRIMEIRA REVOLUCIÓN INDUSTRIAL
  GRAN BRETAÑA: O “MOTOR DO MUNDO”
A Revolución Industrial é un fenómeno que se inicia en Gran Bretaña e se desenvolve rapidamente neste país, tanto é así que a mediados do século XIX a economía británica constituía o que se chamaba “motor do mundo”. 
Sobre o ano 1850, Gran Bretaña producía o 75% do carbón, o 50% do ferro fundido mundo e o 50% da produción téxtil mundial e posuía a máis alta densidade ferroviaria do mundo. No ano 1850 Gran Bretaña tiña instalados 10. 666 Km. de vía férrea, Alemaña, 6.053 Km. e España, 28 Km.

  A EUROPA CONTINENTAL: OS FIRST COMERS OU OS “PRIMEIROS EN CHEGAR”
	Os “primeiros en chegar” ao proceso da Primeira Revolución Industrial despois dos británicos serán Alemaña, Bélxica, Francia. A data de inicio da súa primeira industrialización haberá que situala a principios do século XIX

	  A PERIFERIA EUROPEA
	Os países situados na periferia europea inician a Primeira Revolución Industrial a mediados do século XIX e serán considerados países atrasados no proceso da primeira industrialización (España, Rusia, Italia, os Balcáns ou Escandinavia).

  EXPANSIÓN DA 1ª REVOLUCIÓN INDUSTRIAL FÓRA DE EUROPA 
 A expansión afecta a Estados Unidos e a Xapón.
  OS ESTADOS UNIDOS DE AMÉRICA
	Os Estados Unidos de América iniciaron a súa Primeira Revolución Industrial avanzado xa o século XIX. Na época do 1860, concretamente no 1865, remata a Guerra de Secesión Americana e este feito consolida a unificación dos Estados americanos nun só país, aspecto que relanzará o seu poderío e a súa rápida industrialización.
	As bases desta rápida industrialización norteamericana foron esencialmente 3 :
1.- A agricultura norteamericana vai ser o eixe esencial da súa industrialización xa que o negocio agrícola permitirá financiar a instalación do equipamento industrial (debido á abundancia de terras. Á elevada produción e a elevada mecanización)
2.- Os EE UU posúen un mercado interior moi amplo e extenso. Baseado no consumo e o crecemento importante da poboación debido á emigración.
3.- Nos EE UU creáronse  tamén as bases dunha nova organización industrial e económica (constantes innovacións tecnolóxicas, aparición de homes emprendedores como Ford ou Rockefeller, a concentración empresarial (trust, cartels) e innovacións produtivas como o Taylorismo ou a cadea de montaxe.
	  O Xapón
    Baixo a dirección política da dinastía Meiji, Xapón abre as súas fronteiras o exterior e esta circunstancia permitiralle iniciar e desenvolver a súa Revolución Industrial con rapidez, de tal xeito que no ano 1900 Xapón será unha potencia económica mundial.
	As características do proceso de industrialización do Xapón resúmense en:  
	1.- A actividade económica está totalmente controlada polo Estado.
	2.- Os sectores industriais que máis se desenvolven son o téxtil e o siderúrxico. O téxtil tiña como finalidade a exportación e o siderúrxico está relacionado co militarismo. Xapón empeza a armarse e inicia a expansión sobre os pobos veciños.
	3.- Investimento de forte aforro da poboación e impostos na Industria.


- A 2ª REVOLUCION INDUSTRIAL: 1870 E 1914 
A economía capitalista entrou nunha profunda crise dende comezos da década de 1870. A Gran Depresión de 1873, que provocou unha forte caída dos prezos industriais e dos beneficios empresariais, e a crise agraria de fin de século provocaron esta grave situación.  A reactivación económica veu da man da chamada 2ª Revolución Industrial. Esta fase caracterizouse pola incorporación de novas enerxías ó proceso produtivo, polo recurso a materias primas novas, polo xurdimento doutros sectores industriais destacados e por unha organización empresarial máis complexa. 
A expansión da industrialización por todo o planeta suporá a aparición de novos países protagonistas na industrialización entre os que destacan USA, Alemaña e Xapón, así como o inicio da “división internacional do traballo”, coa diferenciación entre Centro: países industriais (metrópoles):producen manufacturas e Periferia: as colonias: produtoras de materias primas e consumidoras dos produtos industriais das metrópoles.

AS NOVAS FONTES DE ENERXIA:
O petróleo: 
Ó igual que o carbón, é unha fonte de enerxía de orixe mineral. A súa explotación moderna, iniciada coa perforación do pozo de Drake (Pensilvania) en 1859, completou o predominio das fontes de enerxía de orixe mineral.
A electricidade:  
Xa desde finais do s. XVIII se iniciou a investigación científica dos fenómenos eléctricos: Franklin, e os inventores da pila voltaica, os italianos Galván e Volta. A turbina hidráulica e a de vapor favoreceron o desenvolvemento da utilización da electricidade.
AS NOVAS MATERIAS PRIMAS
A expansión dos sectores industriais demandaba maior cantidade e diversidade de materias primas. Entre as novas destacan: o aceiro, os novos metais, o caucho.
O aceiro: 
O convertedor Bessemer (1855) permite obter o aceiro directamente do ferro fundido, obtendo un produto superior e de menor custo. O aceiro tivo un profundo impacto na produción industrial. No sector do transporte atopou moitas aplicacións. Empregouse para facer as vías férreas do ferrocarril que eran máis duradeiras e seguras cás de ferro. Utilizouse tamén para construír barcos máis grandes e lixeiros, así como para acoirazar os barcos de guerra. Na industria da construción, o uso de vigas e traveseiros de aceiro fixo posible a construción de rañaceos. 
Novos metais: 
O níquel, o aluminio, o estaño, o cobre, o mercurio empezaron a ser empregados masivamente na industria metalúrxica. No caso do aluminio, favoreceu a súa expansión a electrólise, que abaratou a obtención de aluminio a partir da bauxita: En 1881 o Kg. De Al custaba 90 francos; en 1890, 19 francos; en 1909 ,1 franco e 70 cm. Xa desde principios do s.XX, foi aplicado en novos sectores como a aeronáutica e o automóbil.
O caucho: 
A súa utilización ven unida o desenvolvemento da industria do automóbil. A plantación de heveas desenvolveuse polas colonias de Ceilán, Indonesia, Malaisia e India. O proceso de vulcanización de Goodyear (1839), que consegue que o caucho adquira maior dureza, elasticidade, resistencia e abrasión, influíu no seu desenvolvemento. 
NOVOS SECTORES INDUSTRIAIS DESTACADOS
	SIDERURXIA
DO ACEIRO
	METALURXIA
	QUÍMICA
	ELECTRICIDADE
	AUTOMÓBIL 

	Aceiro: 
máis resistente, elástico e flexible que o ferro. 
Emprego en FF.CC, barcos, vigas...
	Novos metais:
Aluminio: empregase en aeronáutica, automóbil, electricidade.
Niquel: 
co aceiro inoxidable aporta maior dureza e resistencia o calor
	Acido sulfúrico
Explosivos, fertilizantes, colorantes...
Sosa: xabrón 
Petróleo: 
plásticos, película fo
tográfica...
Farmacéu
tica: anestesia, antisépticos.
	Empregarase nos Medios de comunicación:
Tlf. Telégrafo, Tranvía.
Na industria metalúrxica, para a electrólise e o Forno de Moissan (fusión de metais)
	E o símbolo da 2° Rev. Ind.
Dependeu de  avances:
-Motor explosión
-Lamia pneumática
-Utilización da gasoliña
- Cadea de montaxe (Ford T)



A CONCENTRACIÓN EMPRESARIAL:
Os novos sectores industriais, a Industria Química. a Metalurxia ... necesitan maiores aportes de capital e unidades de produción máis grandes.
Os grandes investimentos de capital víronse favorecidas polo espallamento das Sociedades Anónimas.
A Sociedade Anónima:
Denomínase Sociedade Anónima a empresa na que o seu capital social está enteiramente distribuído en accións (cada unha das partes na que está dividido o capital da sociedade) e de responsabilidade limitada (os socios non expoñen ou arriscan máis que a perda do montante das súas accións).
Gobérnase mediante un Consello de Administración. E a única empresa na que as suas accións poden cotizar en Bolsa (podendo os particulares mercar e vender accións). Outra ventaxa das S.A. é que facilita a ampliacións de capital das empresas.
CONCENTRACIÓN DE INDUSTRIAS: 
Para diminuír os custos de produción - grandes inversións en capital, maquinaria, traballo ... e para eliminar a competencia do mercado, asistirase a un importante fenómeno de concentración de industrias.
A concentración empresarial adoptará 3 formas fundamentais:
   - O Trust    - O Cartel    -O Holding
O TRUST: Tipo de concentración que consiste na fusión permanente de empresas, en xeral, do mesmo sector. As empresas quedan baixo unha empresa ou grupo central.
O HOLDING:  Un grupo financeiro controla diversas empresas e bancos, de distintos sectores económicos. O grupo posúe a maioría das accións das distintas empresas, ou é o principal inversor, controla o Consello de Admón. e imponlles unha dirección única.
O CARTEL: Acordo entre empresas dedicadas á mesma actividade. O obxectivo é evitar a competencia entre elas (fixan prezos comúns, repártense xeograficamente o mercado…) Cada empresa permanece independente e conserva a súa propia dirección.

	Trust
	Holding
	Cartel

	· Dirección común
· Fusión
· Mesma actividade ind.
· Grupo industrial
	· Dirección común
· Fusión por control do Consello de Admón.
· Distinta actividade ind.
· Grupo financeiro
	-     Dirección independente
· Acordo
· Mesma actividade ind.
· Grupo empresas



CAMBIOS NA ORGANIZACIÓN DA INDUSTRIA
Nos inicios do Capitalismo, os empresarios xestionaban as empresas persoalmente. Esta situación mudou desde finais do s. XIX, pasando as empresas a ser dirixidas por persoal especializado formado nas escolas empresariais (con maior claridade nas S.A., onde os propietarios son os accionistas e a xestión depende do Consello de Administración).
· A Organización Científica do Traballo
[bookmark: _GoBack]A difusión da taylorismo, tamén chamado organización científica do traballo, e a implantación da cadea de montaxe alteraron profundamente a estrutura do traballo e da produción. O Taylorismo tiña como obxectivo aumentar a produtividade do traballo mediante o estudo das ferramentas utilizadas, dos tempos empregados e dos movementos executados polos traballadores nas súas tarefas produtivas. (iniciouse nos grandes matadoiros de Chicago e Cincinati, e o propio Henry Ford adoptouna para a construción dos seus automóbiles).

· A cadea de montaxe:
Técnica de produción baseada na ensamblaxe de pezas e partes dun produto nun soporte mecánico, que se move a unha determinada velocidade. O proceso produtivo divídese en distintas fases executadas por obreiros que realizan sempre unha única e simple actividade. A cadea de montaxe estendeuse pronto ó resto de empresas de automóbiles.

